
SAVDO XIZMATLARINING ASOSIY FAOLIYAT 
KO‘RSATKICHLARI TIZIMINI BAHOLASH

Muxamedova Aziza Ravshanovna
Oʻzbekiston Respublikasi Prezidenti huzuridagi 

Statistika agentligi kadrlar malakasini oshirish va statistik tadqiqotlar instituti tadqiqotchisi

Annotatsiya: Maqolada savdo xizmatlarining asosiy faoliyat koʻrsatkichlari tizimini baholash, baholashning asosiy 
elementlari umumlashtirilgan hamda uni baholashning roli oʻrganilgan. Shuningdek, savdo va milliy iqtisodiyotni barqaror 
rivojlantirish platformasini shakllantirishda savdo xizmatlarini rivojlantirishga alohida e'tibor qaratilgan.

Kalit soʻzlar: savdo xizmatlari, savdo korxonalari, tijorat faoliyati, savdo tizimi, texnologik tizim, samaradorlik koʻrsatkichlari.
Abstract: The article summarizes the main elements for evaluating the system of key performance indicators of trade 
services and examines the role of such evaluation. Special attention is given to the development of trade services in 
forming a platform for the sustainable growth of trade and the national economy.

Key words: trade services, trade enterprises, commercial activity, trade system, technological system, performance 
indicators.
Аннотация: В статье обобщены основные элементы оценки системы ключевых показателей эффективности 
торговых услуг и рассмотрена роль этой оценки. Особое внимание уделено развитию торговых услуг в 
формировании платформы устойчивого развития торговли и национальной экономики.

Ключевые слова: торговые услуги, торговые предприятия, коммерческая деятельность, торговая система, 
технологическая система, показатели эффективности.

K I R I S H
Respublikamizda savdo xizmatlarini rivojlantirishda iste’molchilarning ortib borayotgan ehtiyojlarini 

sifatli qondirishni ta’minlash masalalari ustuvor vazifalardan biri hisoblanadi. Shu bois, savdo xizmatlarini 
rivojlantirishning tashkiliy-iqtisodiy mexanizmlariga oid ko‘rsatkichlarni ishlab chiqish masalalarini hal etishga 
alohida e’tibor qaratilmoqda. Global raqobat kuchayib borayotgan sharoitda savdo xizmatlarini rivojlantirishning 
iqtisodiy ahamiyati sezilarli darajada ortib bormoqda.

Aholiga ko‘rsatiladigan savdo xizmatlari sifatini oshirish, ularni innovatsion yondashuvlar va raqamlashtirish 
asosida modernizatsiya qilish, xizmatlar raqobatbardoshligini ta’minlash hamda sohaning kelajakdagi taraqqiyot 
strategiyasini belgilab olish bugungi kunning dolzarb vazifalaridan sanaladi.

Shu munosabat bilan, savdo xizmatlarini rivojlantirishning tashkiliy-iqtisodiy mexanizmlarini takomillashtirish 
masalalari 2022–2026-yillarga mo‘ljallangan Yangi O‘zbekiston Taraqqiyot strategiyasida ham o‘z ifodasini 
topgan. Unda “hududlarda xizmat ko‘rsatish va servis sohalarini rivojlantirish orqali kelgusi besh yilda xizmat 
ko‘rsatish hajmini uch baravarga oshirish, ushbu yo‘nalishda jami 3,5 million yangi ish o‘rinlari yaratish” vazifasi 
belgilangan [1].

M U A M M O N I N G  O ‘ R G A N I L G A N L I K  D A R A J A S I
Bozorga yo‘naltirilgan xizmatlar tizimining asosi sifatida savdo faoliyatini amalga oshirishning nazariy 

va amaliy jihatlari bir qator xorijiy olimlar tomonidan o‘rganilgan. Xususan, Merilin va Tom Ross [2] savdo 
xizmatlarini tashkil etish, Ch. Fatrel [3] savdo faoliyatini yo‘lga qo‘yishning asoslari, Mate E. [4] esa savdoga 
doir xizmatlar va savdodan keyingi xizmatlarni boshqarish jarayonlarini chuqur tadqiq etganlar.

MDH davlatlari iqtisodchi olimlaridan A.M. Fridman [5] savdo iqtisodiyoti va uning tashkiliy asoslarini,  
I.V. Aleshina [6] iste’molchilarning savdo jarayonidagi harakatini, B.I. Sineskiy, E.R. Mingazinova, A.A. Ignateva 
[7–8] esa savdoda samaradorlikni oshirishga qaratilgan turli xil modellarni ishlab chiqqanlar.

O‘zbekistonlik olimlardan M.R. Rasulev [9], M.M. Muhammedov [10] kabi tadqiqotchilar korxonalardagi 
savdo va texnologik tizimlar jarayonlarini boshqarish sohasida muhim ilmiy va amaliy natijalarga erishgan 
bo‘lsalar-da, mavjud savdo turlari va texnologik tizimlar uchun statistik-iqtisodiy tahlil hamda boshqaruvga oid 
o‘ziga xos yondashuvlar iqtisodiy adabiyotlarda yetarli darajada yoritilmagan.

Shu bois, mazkur mavzu bo‘yicha chuqur ilmiy-tadqiqot ishlarini olib borish va muammoni kompleks 
o‘rganish zaruriyati yuzaga kelgan.

T A D Q I Q O T  M E T O D O L O G I YA S I
Maqola tadqiqotining nazariy va uslubiy asosini iqtisodiyot fani klassiklarining fundamental ilmiy va amaliy 

ishlari, oʻrganilayotgan muammo boʻyicha yetakchi mahalliy va xorijiy olimlarning tadqiqotlari, faoliyatga 
oid muammolar boʻyicha ixtisoslashgan ilmiy-tadqiqot va savdo tashkilotlarining ishlanmalari tashkil etadi. 
Shuningdek, savdoni rivojlantirishni davlat tomonidan tartibga solish tizimi, xalqaro, milliy va mintaqaviy ilmiy-
amaliy konferensiyalar hamda seminarlar materiallari, davriy ilmiy jurnallarda chop etilgan maqolalar, davlatning 
savdoni tartibga solish sohasidagi normativ-huquqiy hujjatlari, Respublika ijro hokimiyati organlari va savdoni 
boshqarish bo‘yicha hududiy dasturlar ham tadqiqot asosini tashkil qiladi.

T A H L I L  V A  N A T I J A L A R
Savdo xizmatlarini jahon andozalari darajasida rivojlantirish hamda savdo korxonalarining tijorat faoliyati 

samaradorligini oshirish bugungi kundagi iqtisodiy zaruratlardan biridir. Xalqaro tajriba shuni ko‘rsatadiki, 
turli savdo uslublarini qo‘llash orqali savdo hajmini ko‘paytirish korxonaning o‘sishida muhim ahamiyat kasb 
etadi. Jahon amaliyotidan kelib chiqib, yangi bozorlarni egallash, korxonaning bozor ulushini oshirish kabi 
strategik maqsadlar amalga oshirilmoqda va sotuv jarayonida innovatsion texnologiyalar tobora ko‘proq tatbiq 
qilinmoqda.

Yangi Oʻzbekistonda olib borilayotgan islohotlar natijasida xalqaro iqtisodiy va siyosiy aloqalar kengayib 
bormoqda. Xususan, yetakchi davlatlar tajribasidan foydalanish orqali mamlakatimizda savdo tarmoqlari 
tizimini modernizatsiya qilish, texnik va texnologik jihatdan qayta jihozlash borasida yangi imkoniyatlar paydo 
bo‘lmoqda.

Zamonaviy savdo xizmatlarini boshqarish jarayonida savdo korxonalari samaradorlik ko‘rsatkichlari – 
attestatsion baholash, xarajatlar darajasi, asosiy faoliyat samaradorligi hamda sohaga xos maxsus mezonlar 
asosida baholanadi. Ayniqsa, asosiy faoliyat koʻrsatkichlari orqali xodimlarning mehnat samaradorligini real va 
aniq ko‘rsatkichlar asosida baholash imkoniyati yaratiladi.

Asosiy faoliyat ko‘rsatkichlari xarajatlar kalkulyasiyasi va natijaviy kalkulyasiya bosqichlari orqali 
umumlashtirilib, korxona oldiga qo‘yilgan strategik maqsadlarga erishish darajasini miqdoriy ko‘rinishda aks 
ettiradi. Xarajatlar kalkulyasiyasida resurslar sarfi pul birligida ifodalanadi, mehnat unumdorligi aniqlanadi, 
ishlab chiqarish yoki xizmat ko‘rsatish quvvatlari baholanadi, shuningdek rentabellik ko‘rsatkichlari hisoblab 
chiqiladi. Ushbu ko‘rsatkichlar asosida korxonaning maqsadli natijalarga nisbatan erishilgan holati tahlil qilinadi 
va umumlashtiriladi.

Asosiy faoliyat ko‘rsatkichlari korxona rahbariyatining xodimlarga aniq va o‘lchab bo‘ladigan vazifalarni 
yuklashi, ularning bajarilishini qat’iy nazorat qilish tizimi bilan chambarchas bog‘liq. Bu yondashuv korxona 
natijalarini oldindan prognoz qilish imkoniyati mavjudligi va bosh strategiyani dinamik tarzda moslashtirish 
imkonini beruvchi gipotezaga asoslangan.

Mazkur ko‘rsatkichlar tizimining boshqa samaradorlik mezonlaridan ustun jihati shundaki, ular har bir 
korxona faoliyatining xususiyatlariga mos tarzda individuallashtirilgan bo‘lib tuziladi. Bu esa yuqori natijalarga 
erishayotgan xodimlarni aniqlash, ularni rag‘batlantirish va ichki boshqaruvni optimallashtirishga xizmat qiladi.

Savdo xizmatlari uchun asosiy faoliyat ko‘rsatkichlari quyidagilarga tayanadi:
Mahsulot realizatsiyasi hajmi;
Foyda va rentabellik;
Tannarx va narx siyosati;
Aylanma kapital aylanish tezligi;
Korxona rezervlari hajmi.
Yuqoridagi mezonlar asosida korxonaning umumiy natijadorligini baholashda KPI (Kalit Natijadorlik 

Ko‘rsatkichlari) tizimi keng qo‘llaniladi. Ilgari surilgan modelga ko‘ra, KPI tarkibida:
10% – asosiy natijadorlik ko‘rsatkichlari,
80% – ishlab chiqarish samaradorligi ko‘rsatkichlari,
10% – asosiy strategik samaradorlik ko‘rsatkichlari o‘rin oladi.
Bundan tashqari, har bir asosiy ko‘rsatkich uchun alohida mas’ul xodim tayinlash tavsiya etiladi. Bu 

yondashuv boshqaruvni aniq, javobgarlikni taqsimlangan va natijaga yo‘naltirilgan holga keltiradi.

 – rentabellik,%
 jami daromad soʻm,  jami harajat soʻm

Savdo korxona samaradorligini asosiy faoliyat koʻrsatkichlariga asoslangan holdagi baholashning kompleks 
koʻrsatkichi,soʻm

  jami aylanma mablagʻ soʻm,  xodimlarni saqlashga ketgan harajatlar soʻm, 

 aylanmaydigan mablagʻlarning oʻrtacha yillik qoldigʻi, aylanma mablagʻlarning oʻrtacha yillik 
qoldigʻi.

Savdo korxonalarining samarali faoliyatini tashkil etishda ikki asosiy boshqaruv tuzilmasining – chiziqli va 
divizional tuzilmalarning qo‘llanilishi yuqori natijalarga olib keladi. Chiziqli boshqaruv tuzilmasi an’anaviy model 
sifatida tan olinadi. Ushbu tizimda boshqaruv qarorlari yuqoridan pastga qarab qabul qilinadi, har bir bo‘lim esa 
o‘ziga biriktirilgan vazifalarni lavozim iyerarxiyasiga bo‘ysungan holda bajaradi.

Zamonaviy sharoitda korxonalar tobora ko‘proq avtomatlashtirilgan tizimlar orqali ishlab chiqarish va xizmat 
ko‘rsatish jarayonlarini tashkil etishga intilmoqda. Bunday intilishning asosiy sababi – yuqori samaradorlikka 
erishishdir. Avtomatlashtirish inson mehnatidan foydalanishni sezilarli darajada kamaytiradi, bu esa ishlab 
chiqarish va boshqaruv xarajatlarining qisqarishi hamda sifatsiz mahsulotlar ehtimolini kamaytirishga olib keladi.

Samaradorlik ko‘rsatkichlari tizimi
Samaradorlik ko‘rsatkichlari korxona biznes-jarayonlarida amalga oshirilgan xarajatlarning qanchalik 

“o‘zini oqlayotgani”ni aks ettiradi. Ularni ikki toifaga bo‘lish mumkin:
Ob’ektiv iqtisodiy ko‘rsatkichlar – mehnat unumdorligi, minimal xarajatlar bilan maqsadlarga erishish 

darajasi;
Sub’ektiv iqtisodiy ko‘rsatkichlar – xodimlarning psixologik va ijtimoiy tayyorgarligi, motivatsiyasi, jamoaviy 

muhit va ishga bo‘lgan qoniqish darajasi.
Tadqiqotlar shuni ko‘rsatadiki, motivatsiya darajasi qanchalik yuqori bo‘lsa, mehnat unumdorligi shunchalik 

ortadi. Shu bilan birga, xodimlar o‘rtasidagi o‘zaro munosabatlar, ish joyidan qoniqish darajasi va ishdan 
bo‘shash chastotasi ham samaradorlikka ta’sir qiluvchi muhim omillardandir.

Ishchi muhit va psixologik vektorlar
Korxonada samarali ishchi muhitni shakllantirish va jamoaviy birdamlikni ta’minlash savdo xizmatlarining 

samaradorligiga bevosita ta’sir ko‘rsatadi. Psixologik jihatdan bu holat uch asosiy vektor orqali ifodalanadi:
Turtkilovchi vektor – moliyaviy manfaatga erishish uchun jamoa ichida mehnat qilishga bo‘lgan ichki 

motivatsiya;
Boshqaruvchi vektor – jamoa tomonidan ma’qullangan strategiyaga asoslangan faoliyat yuritish;
Koordinasiyalovchi vektor – ustuvor strategiyalarni hayotga tatbiq etish, ichki nazoratni ta’minlash.
Ob’ektiv va sub’ektiv ko‘rsatkichlarning integratsiyasi
Tadqiqotlar davomida ob’ektiv va sub’ektiv samaradorlik ko‘rsatkichlari bir-biri bilan kuchli bog‘liqlikda 

ekanligi tasdiqlangan. Shu bilan birga, faqat moddiy rag‘batlantirish orqali samaradorlikka erishish mumkin 
emasligi ham aniqlangan. Masalan, yosh xodimlar ko‘proq ijtimoiy faollik ko‘rsatgan bo‘lsa, yoshi katta xodimlar 
yuqori mehnat unumdorligini saqlab qolishga harakat qilgan.

Shuningdek, samaradorlik ko‘rsatkichlari tizimini ishlab chiqish korxonaning barcha bosqichlarida mehnat 
unumdorligi monitoringini olib borish imkonini beradi. Bu jarayonda, birinchi navbatda, ishlab chiqarish 
intensivligi ko‘rsatkichlari aniqlanadi, keyin esa joriy etilgan yangi texnologiyalarning ta’siri baholanadi. Shunga 
ko‘ra, universal samaradorlik ko‘rsatkichlari tizimini ishlab chiqish qiyin bo‘lib, har bir korxona o‘z faoliyat turiga 
mos individual tizimni shakllantirishi zarur.

X U L O S A  V A  T A K L I F L A R
Xulosa tariqasida quyidagi jihatlarni alohida ta’kidlash mumkin:
Savdo xizmatlari iste’mol tovarlari bozorining asosiy segmenti sifatida jismoniy va yuridik shaxslarga xizmat 

ko‘rsatadi. Ushbu xizmatlar orqali aholi, korxona, tashkilot va muassasalar o‘zlarining tovarlarga bo‘lgan talab 
va ehtiyojlarini qondiradilar.

Savdo xizmatlari aholining hayot sifatini yaxshilash, bandlik darajasini oshirish va daromadlarini ko‘paytirish 
orqali ularning farovonligini yuksaltirishga xizmat qiladi. Shu jihatdan, ushbu xizmatlar ijtimoiy barqarorlikni 
ta’minlovchi muhim iqtisodiy omil hisoblanadi.

Savdo xizmatlari aholi iste’moliga bevosita ta’sir ko‘rsatadi hamda ularning iste’mol tanlovini shakllantirishda 
muhim vosita bo‘lib xizmat qiladi.

Savdo xizmatlarini rivojlantirish bo‘yicha nazariy yondashuvlar xalqaro va respublika miqyosidagi yetakchi 
olimlarning ilmiy qarashlari va amaliy tajribalari asosida umumlashtirildi. Bu yondashuvlar mavjud muammolarni 
ilmiy asosda hal etish uchun zarur nazariy platformani shakllantiradi.

Ushbu tadqiqotda muallif tomonidan savdo korxonalari samaradorligini baholashga doir ko‘rsatkichlar 
tizimi ishlab chiqildi. Taklif etilgan tizim orqali korxonalarning faoliyat samaradorligini aniqlash va baholash 
imkoniyati oshiriladi.

Savdo xizmatlari samaradorligini aniqlash bo‘yicha takomillashtirilgan metodika ishlab chiqildi. U korxona 
faoliyatining natijalarini boshqaruv jarayonlari bilan uzviy bog‘liq holda aniqlashni nazarda tutadi.

Takliflar:
Savdo xizmatlari bozorini modernizatsiya qilishda xalqaro ilg‘or tajribalarga asoslangan holda milliy 

ko‘rsatkichlar tizimini joriy etish tavsiya etiladi.
Korxonalar faoliyatida asosiy samaradorlik ko‘rsatkichlari (KPI) tizimini amaliyotga keng tatbiq etish orqali 

xodimlarning natijadorlikka yo‘naltirilgan faoliyatini rag‘batlantirish zarur.
Savdo xizmatlari sifatini oshirish maqsadida avtomatlashtirilgan boshqaruv tizimlari, raqamli savdo 

texnologiyalari va mijozlar ehtiyojini o‘rganishga qaratilgan analitik yondashuvlar kengroq joriy etilishi lozim.

